
  

VENDIM 
Nr. 31, datë 15.7.2015 

 

PËR PEZULLIMIN E PËRKOHSHËM TË PAGESËS FINANCIARE PËR PROJEKTET 
ME AUTORITET KONTRAKTUES KOMUNAT, DERI NË KONSTITUIMIN E 

ORGANEVE PËRFAQËSUESE DHE EKZEKUTIVE TË NJËSISË SË RE 
 

Në mbështetje të nenit 100 të Kushtetutës, të nenit 15 e të aneksit 3, të ligjit nr.160, datë 27.11.2014, “Për 
buxhetin e vitit 2015”, në zbatim të vendimit nr.510, datë 10.6.2015, “Për miratimin e procedurave për 
transferimin e të drejtave dhe detyrimeve, personelit, aktiveve të trupëzuara dhe të patrupëzuara, të arkivave 
dhe çdo dokumentacioni tjetër zyrtar në njësitë e qeverisjes vendore, të prekura nga riorganizimi 
administrativo-territorial”,  dhe të urdhrit nr.47, datë 30.6.2015, “Për procedurat e mbylljes së llogarive të 
njësive të qeverisjes vendore që do të shkrihen”, Komiteti për Zhvillimin e Rajoneve 

 

VENDOSI: 
 

1. Pezullimin e përkohshëm të pagesës financiare për punimet e kontratave, për projektet në vazhdim, 
me cikël financimi-zbatimi 2012-2015, me autoritet kontraktues “Komunat”, të financuara me vendim të 
Komitetit për Zhvillimin e Rajoneve, sipas tabelës 1, bashkëlidhur këtij vendimi, deri në konstituimin e 
organeve përfaqësuese dhe ekzekutive të bashkisë së re, dhe kalimin e të drejtave dhe detyrimeve të 
kontratave pranë saj, si “autoritet kontraktues”. 

2. Ministria e Financave duhet të dërgojë në Sekretariatin e Përgjithshëm të Komitetit për Zhvillimin e 
Rajoneve, në Kryeministri, gjendjen e detyrimeve për pagesat financiare të mbetura, jo më vonë se data 30 
korrik 2015, për dijeni të Komitetit për Zhvillimin e Rajoneve. 

3. Ministria e Shtetit për Çështjet Vendore të njoftojë Komitetin për Zhvillimin e Rajoneve, përmes 
Sekretariatit të Përgjithshëm, mbi momentin e kalimit të kontratave për çdo bashki të re, si “autoritet 
kontraktues”. Ndërprerja e pezullimit të pagesave financiare të mbetura, për punimet e kontratave bëhet 
sërish me vendim të Komitetit për Zhvillimin e Rajoneve. 

4. Ngarkohen ministri i Shtetit për Çështjet Vendore dhe ministri i Financave për zbatimin e këtij 
vendimi. 

Ky vendim hyn në fuqi pas botimit në Fletoren Zyrtare. 
 

KRYETARI 
Edi Rama 

 

 
 
 



  

 
 

 
 



  

 
 
 



  

 
 
 



  

 
 



  

 
 



  

 
 



  

 
 
 



  

 
 



  

 
 



  

 



  

 


